
FFILMIO MEWN EGLWYSI NEU FYNWENTYDD
Dylid cynghori unrhyw gwmni ffilm neu gwmni teledu sydd am ffilmio mewn eglwys neu fynwent i gysylltu yn syth â Chorff y Cynrychiolwyr, fel y gellir trefnu cytundeb lleoliad a ffi. Rhoddir awdurdod i ffilmio gan y Pwyllgor Eiddo, a bydd Corff y Cynrychiolwyr yn arwyddo cytundeb â’r cwmni.

Dylai’r cwmni ddarparu manylion am y cynhyrchiad, gan fanylu ar yr olygfa yn yr eiddo dan sylw. Dylid darparu transgript o’r olygfa a hysbysu Ysgrifennydd y Pwyllgor Eglwysi a Gofalaethau. Dylid ystyried yn ofalus natur y rhaglen a’r cyd-destun y portreadir yr eglwys ynddo, a thrafod unrhyw amheuon a’r Archddiacon.

Bydd y cytundeb lleoliad yn gofyn i’r cwmni ddarparu yswiriant indemniad, yn cynnwys yswirio rhag colled, a dylai’r Cyngor Plwyf Eglwysig ystyried unrhyw eitemau y tu mewn i’r eglwys y dylid rhoi gofal arbennig iddynt. Dylid hysbysu yswirwyr yr eglwys o’r bwriad i ffilmio ynddi.

Rhaid i’r cwmni ddatgan a symudir unrhyw ddodrefn, gan y gallai fod i hynny oblygiadau hawleb. Dylid cyfeirio pob ymholiad ynglŷn â chynigion y gall fod arnynt angen hawleb at Gofrestrydd yr Esgobaeth.

Dylai’r cwmni roi manylion am unrhyw brops y mae’n bwriadu eu defnyddio. Dylid hefyd sefydlu a fydd angen cyfleusterau, e.e. trydan, dŵr etc. Mewn achosion lle y bydd props mawr neu lle y gosodir traciau ar gyfer camerâu, dylid cynghori’r cwmni y bydd angen cynllun amodau, y bydd yn rhaid i’r cwmni dalu amdano.

Daw ffioedd trwyddedu ffilmio mewn eglwysi a mynwentydd o dan y Rheoliadau Gwerthu Eglwysi, a, lle bo’r ffi o dan £7,500, fe’i telir i’r Cyngor Plwyf Eglwysig. 

Dylid hysbysu’r cwmni fod angen o leiaf bythefnos o rybudd cyn ffilmio. Golyga unrhyw gyfnod llai na hynny na fydd digon o amser ar gyfer yr ymgynghori angenrheidiol nac i sicrhau awdurdod Corff y Cynrychiolwyr.

Gwneir darpariaeth yn y cytundeb lleoliad i gynrychiolydd o’r plwyf fod yn bresennol yn ystod y ffilmio ac i wrthwynebu unrhyw beth na chytunwyd arno ymlaen llaw. Gall hyn fod yn anodd mewn sesiynau hir o ffilmio, ond dylid ei wneud pryd bynnag y bo modd. Gellid efallai rannu’r cyfnod ffilmio yn sesiynau, gyda gwahanol gynrychiolydd yn bresennol ym mhob sesiwn.

